
بسم الله الرحمن الرحيم
الحمد لله والصلاة والسلام على رسول الله وعلى اله وصحبه ومن والاه أما بعد:

Ассалому алайкум вараҳматуллоҳи вабаракотуҳ! Ҳурматли мўъмин биродарлар! бу суҳбатимиз "Шамоили муҳаммадия"дан ўтган дарсимизнинг давоми, йигирма иккинчи дарс бўлиб, бу дарсимизда Пайғамбар саллаллоҳу алайҳи васалламнинг ибодатларини баён этувчи бобдаги ҳадислар билан имкон қадар танишиб чиқамиз.
266 - حدثنا أبو كريب محمد بن العلاء ثنا وكيع عن شعبة عن أبي جمرة عن ابن عباس قال كان النبي يصلي من الليل ثلاث عشرة ركعة. 
Ибн Аббос розияллоҳу анҳудан ривоят қилинади айтадиларки: Пайғамбар саллаллоҳу алайҳи васаллам кечаси ўн уч ракаат – таҳажжуд- намоз ўқир эдилар.

267 - حدثنا قتيبة بن سعيد ثنا أبو عوانة عن قتادة عن زرارة بن أوفى عن سعد بن هشام عن عائشة أن النبي كان إذا لم يصل بالليل منعه من ذلك النوم أو غلبته عيناه صلى من النهار ثنتي عشرة ركعة

Оиша онамиз розияллоҳу анҳодан ривоят қилинади айтадиларки: Агар Пайғамбар саллаллоҳу алайҳи васаллам ухлаб қолиб, -таҳажжуд- намоз ўқимаган бўлсалар, кундузида ўн икки ракаат нафл ўқиб қўяр эдилар.

Изоҳ: Мулла Али қори айтадиларки: "Бу ҳадисдан, нафс бу намозни бутунлай тарк қилишга ўрганиб қолмаслиги учун, нафл намозни қазо қилиб ўқиш жоизлиги, балки суннатлиги келиб чиқади -десак ҳам янглишган бўлмаймиз. Имом Абу Ҳанифа бу ҳадисдан  кечасидаги нафл намоз ўн икки ракаат бўлишини истинбот қилган эканлар". 

268 - حدثنا محمد بن العلاء أنا  أبو أسامة عن هشام يعني ابن حسان عن محمد بن سيرين عن أبي هريرة عن النبي قال إذا قام أحدكم من الليل فليفتتح صلاته بركعتين خفيفتين

Абу Ҳурайра розияллоҳу анҳудан ривоят қилинади айтадиларки: Пайғамбар саллаллоҳу алайҳи васаллам айтдиларки: Агар сизларнинг бирингиз кечаси туриб, таҳажжуд намози ўқимоқчи бўлса, намозини аввал енгилгина икки ракаат билан бошласин!

269 - حدثنا قتيبة بن سعيد عن مالك بن أنس ( ح ) وحدثنا إسحاق بن موسى حدثنا معن حدثنا مالك عن عبد الله بن أبي بكر  عن أبيه أن عبد الله بن قيس بن مخرمة اخبره عن زيد بن خالد الجهني أنه قال لأرمقن صلاة رسول الله  فتوسدت عتبته أو فسطاطه فصلى رسول الله ركعتين خفيفتين ثم صلى ركعتين طويلتين طويلتبن طويلتبن ثم صلى ركعتين وهما دون اللتين قبلهما ثم صلى ركعتين وهما دون اللتين قبلهما ثم صلى ركعتين وهما دون اللتين قبلهما ثم صلى ركعتين وهما دون اللتين قبلهما ثم أوتر فذلك ثلاث عشرة ركعة.
Анас ибн Моликдан ва Зайд ибн Холид ал-Жуҳанийдан ривоят қилинган ҳадисда айтадиларки: Пайғамбар саллаллоҳу алайҳи васалламнинг намозларини кузатиш мақсадида, остоналарида, ёки чодирларида ётдим.–дейди.–ёки деб ривоятчи шахс шак қилмоқда-  Шунда Росулуллоҳ саллаллоҳу алайҳи васаллам икки ракаат енгил намоз ўқидилар. Сўнг икки ракаат узун намоз ўқидилар. Сўнг яна икки ракаат намоз ўқидилар. Буниси аввалгисидан қисқароқ эди. Кейин яна икки ракаат намоз ўқидилар. Буниси ҳам аввалгисидан енгилроқ бўлди. Сўнг яна икки ракаат намоз ўқидилар. Бу ҳам аввалгисидан қисқароқ бўлди. Сўнг яна икки ракаат намоз ўқидилар. Бу ҳам аввалгисидан енгилроқ бўлди. Кейин эса витр намозини ўқидилар. Ҳаммаси бўлиб ўн уч ракаат бўлди. 
Изоҳ:  Бу ҳадисда остоналарида ёки чодирларида -деган иккиланиш  ўтди, албатта бу ровийларнинг биридандир. Чунки воқеъни ўз бошидан кечирган одам, иккиланиши мумкин эмас. Мулла Али қори айтадиларки: " Бу воқеа сафарда бўлганларида, чодир аёллардан холи бўлганда, унинг  остонасида Пайғамбар алайҳиссаломнинг ибодатларини кузатганликлари ҳақиқатга яқинроқдир. Чунки уй аёллар учун манзилгоҳ бўлиб, у зотнинг ибодатларини уйлари остонасида туриб, кузатиш ноқулай ўриндир. Икки ракаат енгил намоз ўқиб, таҳажжудни бошлашларининг ҳикмати, инсон бир ишга киришса, енгилроқ амал қилиб, ўзини аста-секин бу ишга одатлантириб борса, малолланмай давом эттириши мумкин".

Бу ҳадисда яна бир бор саҳобаларнинг, Пайғамбар алайҳиссаломнинг суннатларига бўлган иштиёқларини шоҳиди бўлаяпмиз, албатта бу Оллоҳ таолонинг фазли-карамидир. Оллоҳ таолодан манашундай фазли-карамини сўраб, суннатларга эргашадиган бўлайлик ва суннатларни баён қилиб берилса, ҳам қулоғига кирмайдиган ва эшитса  ҳам тушунмайдиганлардан бўлмайлик!

270 - حدثنا إسحاق بن موسى حدثنا معن حدثنا مالك عن سعيد بن أبي سعيد المقبري عن أبي سلمة بن عبد الرحمن انه أخبره انه سأل عائشة رضي الله تعالى عنها كيف كانت صلاة رسول الله في رمضان فقالت ما كان رسول الله ليزيد في رمضان ولا في غيره على إحدى عشرة ركعة يصلي أربعا لا تسأل عن حسنهن وطولهن ثم يصلي أربعا لا تسأل عن حسنهن وطولهن ثم يصلي ثلاثا قالت عائشة  رضي الله عنها  قلت يا رسول الله أتنام قبل أن توتر فقال  يا عائشة إن عيني تنامان  ولا ينام قلبي 

Абу Салама ибн Абдурраҳмондан ривоят қилинади, у зот Оиша розияллоҳу анҳодан Пайғамбар саллаллоҳу алайҳи васалламнинг рамазон ойидаги намозлари қандай бўлган эди?. -деб сўраган эканлар. Шунда Оиша розияллоҳу анҳо айтган эканларки: Росулуллоҳ саллаллоҳу алайҳи васаллам рамазон ойида ҳам, ундан бошқа ойларда ҳам, ўн бир ракаатдан ортиқ намоз ўқимас эдилар. Аввал тўрт ракаат намоз ўқирдилар.  У намознинг чиройи ва узунлиги ҳақида асло сўрамай қўяверинг! Кейин эса яна тўрт ракаат намоз ўқир эдилар. Бунисини ҳам чиройи ва узунлиги ҳақида сўрамай қўяверинг! Сўнг уч ракаат ўқирдилар. Оиша айтадиларки: Мен эй! Росулуллоҳ саллаллоҳу алайҳи васаллам витр ўқишдан аввал ухлайсиз-ми? –дедим. У зот эй Оиша икки кўзим ухлайди, аммо қалбим ухламайди. -дедилар.

Изоҳ: Мулла Али қори айтадиларки: "Пайғамбарларнинг хусусиятларидан, агар ухласалар, уларнинг кўзлари уйқуда бўлиб, қалблари уйғоқ бўлади. Чунки уларнинг қалблари Оллоҳ таолонинг ҳидояти ила, доимо уйғоқ ва унинг ваҳийларини қабул қилишга мунтазирдир".
 271 - حدثنا إسحاق بن موسى ثنا معن ثنا مالك عن ابن شهاب عن عروة عن عائشة  رضي الله عنها أن رسول الله كان يصلي من الليل إحدى عشرة ركعة يوتر منها بواحدة فإذا فرغ منها اضطجع على شقه الأيمن
Оиша розияллоҳу анҳодан ривоят қилинади айтадиларки: Росулуллоҳ саллаллоҳу алайҳи васаллам кечаси ўн бир ракаат намоз ўқиб, бир ракаат витр ўқирдилар. Кейин ибодатдан бўшасалар, ўнг томонлари билан ёнбошлаб ётар эдилар.
Изоҳ:  Аввалги дарсларимизда бомдод намозининг суннатини ўқиганларидан кейин, ўнг томонлари билан ёнбошлаб ётар эдилар, фарзга такбир айтилса, дарҳол ўринларидан туриб, чиқиб кетардилар -деб ҳам ўтган эди. 
272 - حدثنا ابن أبي عمر أنا معن عن مالك عن ابن شهاب نحوه ( ح ) ثنا قتيبة عن مالك عن ابن شهاب نحوه 

Ибн Шиҳобдан ҳам иккита иснод билан шу ҳадис ривоят қилинган экан.

273 - حدثنا هناد ثنا أبو الأحوص عن الأعمش عن إبراهيم عن الأسود عن عائشة قالت كان رسول الله يصلي من الليل تسع ركعات

Оиша розияллоҳу анҳодан ривоят қилинади, айтадиларки: Пайғамбар саллаллоҳу алайҳи васаллам кечаси тўққиз ракаат намоз ўқир эдилар.

274 - حدثنا محمود بن غيلان ثنا يحيى بن آدم ثنا سفيان الثوري عن الأعمش نحوه

Аъмаш раҳимаҳуллоҳдан ҳам шу каби ҳадис ривоят қилинган экан. 
Изоҳ: Мулла Али қори айтадиларки: “Бу ҳадислардаги ракаатларнинг ихтилофли бўлишига сабаб, аввалом бор бу ҳадисларда баён қилинган витр намозининг ҳар тури жоизлиги аён бўлса, сўнг бетоблик ҳолларида озроқ ўқиганликларини, ёки намознинг сифатида фарқлар бўлганлиги, масалан бир кечада ракаатлари оз бўлиб, узун қироатлар қилганликларини ва яна бир кечада эса, бунинг аксини қилганликларини ҳам тушуниш мумкин”.
Витр намози ҳақида Пайғамбар саллаллоҳу алайҳи васалламдан манашундай ҳар хил ривоятлар бўлганлиги учун,витр намози уламолар ўрталарида ихтилофли масалалардан ҳисобланиб, унинг ҳукмида , ракаатларида,қунут дуосини ўқиладиган ўринда ва у дуонинг сифатида ҳам, ихтилоф қилишади. Масалан баъзи бирлари витр намозини суннат -десалар. Бошқа бирлари эса вожиб –дейдилар. Ракаатларига келсак, унинг энг ози бир ракаат бўлади.  -дейдиган уламолар ҳам бор. Ҳанафий уламолар ҳам, бу масалада бош қотириб, витрнинг ҳукми вожиб ва у уч ракаатдан иборат намоз бўлиб, унда  икки ракаатдан сўнг салом бериш жоиз эмас, балки уч ракаатни тўла ўқиб бўлгач, салом берилади, қунут дуоси эса рукуъдан аввал ўқилади. –дейдилар. Фиқҳ қитобларда витр намозини ухлашдан аввал ўқиш лозим, аммо кимда ким витрни бомдоддан аввал яъни охирги вақтида ўқишни ҳоҳласа ва ўша вақтда уйғониб, уни ўқишни уддасидан чиқа олса, бу жуда аъло ишдир, лекин ўзига ишонмаган одам бундай қилиши жоиз эмас. Шуни ҳам айтиб ўтиш керакки: таҳажжуд намозини ўқийдиган киши, витрни кечиктириб, охирги вақтида ўқиши керак. Салаф-солиҳлар одатда таҳажжуд намозини ўқиб бўлгач, витрдан сўнг, дуо-тазарруъга озгина вақт қолдириб қўяр эканлар. Чунки дуолар ижобат бўладиган вақт саҳар вақтидир. Яқуб алайҳиссаломнинг  ўғиллари ўз қилмишларига пушаймон бўлиб, оталаридан, Оллоҳ талога дуо қилиб, тавбаларини қабул қилишини улар учун Оллоҳ таолодан сўраб беришларини илтимос қилганларида, оталари Яқуб алайҳиссалом сизларга Раббимдан ҳали кечирим сўраб бераман.-дедилар. Ибн Касир раҳимаҳуллоҳ тафсир китобларида, бу дуони саҳар вақтига кечиктирган эдилар -деб тафсир қилганлар. Гўё Яқуб алайҳиссалом саҳар вақтида сизларга раббимдан кечирим сўраб бераман- деган эдилар. Манабундай таҳажжуд, витр ва саҳарда қилинган дуоларнинг манфаатларини, шу ибодатни ўзида мужассам қилган ва бардавом қилиб келаётган мўъминларгина биладилар. Албатта ундай мўъминлар ичимизда оз эмаслар. Лекин бу ибодат ҳақида ҳеч бош қотирмаган, бу ибодатдан хабари бўлмаганлар ҳам йўқ эмаслар. Оллоҳ таоло барчаларимизга тавфиқ ато этсин!  Ҳозирги ўқиб ўтилган ривоятларда ҳам ва бошқа ривоятларда ҳам келишча, Пайғамбар алайҳиссалом кечаси туриб, узун ибодатлар қилар эдилар, баъзи ривоятларда эса, кўп ибодатлар қилганларидан кейин, аҳли-аёлларини ҳам ибодат учун уйғотар эдилар. Баъзи ривоятларда келишича: Умар розияллоҳу анҳу ҳам, кечалари узун ибодатлар қилиб, бомдодга яқин қолса аҳли-аёлларини намозга уйғотар эканлар. Бу нафл намозлар учун уйғониб, дуо-ю тазарруълар қилиш у ёқда турсун,бомдод намозига қўнғироқли соатлар воситаси ила ҳам, уйғона олмайдиган,ёки зўрға уйғониб, сўнг қолмишига хотинларини айблайдиган эркаклар, пешволарининг аҳволларини кўриб қўйсинлар ва улардан ўрнак олинсинлар! Қалбида ибодат мақсади бўлган банда, Оллоҳ таолонинг инояти ила, кечалари туриб ибодатлар қилади. Ва ўз қарамоғидагиларга ҳам манашундай яхшиликларни раво кўриб, уларни бундай ибодатларга қизиқтиради.

275 - حدثنا محمد بن المثنى ثنا محمد بن جعفر أنا شعبة عن عمرو بن مرة عن أبي حمزة رجل من الأنصار عن رجل من بني عبس عن حذيفة بن اليمان رضي الله عنه أنه صلى مع رسول الله من الليل قال  فلما دخل في الصلاة قال الله أكبر ذو الملكوت والجبروت والكبرياء والعظمة قال ثم قرأ البقرة ثم ركع ركوعه نحوا من قيامه وكان يقول سبحان ربي العظيم سبحان ربي العظيم ثم رفع رأسه فكان قيامه نحوا من ركوعه وكان يقول لربي الحمد لربي الحمد ثم سجد فكان سجوده نحوا من قيامه وكان يقول سبحان ربي الأعلى سبحان ربي الأعلى ثم رفع رأسه فكان ما بين السجدتين نحوا من السجود وكان يقول رب اغفر لي رب اغفر لي حتى قرأ البقرة وآل عمران والنساء والمائدة أو الأنعام شعبة الذي شك في المائدة والأنعام قال أبو عيسى وأبو حمزة اسمه طلحة بن زيد وأبو حمزة الضبعي اسمه نصر ابن عمران

Ҳузайфа розияллоҳу анҳудан ривоят қилинади, у зот Пайғамбар саллаллоҳу алайҳи васаллам билан биргаликда, бир кеча намоз ўқиган эканлар. Ҳузайфа айтадиларки: Росулуллоҳ саллаллоҳу алайҳи васаллам намозга киришганларида
الله أكبر ذو الملكوت والجبروت والكبرياء والعظمة-
дедилар. Кейин эса “ал-Бақара” сурасини ўқидилар. Сўнг манашу қиём муддатича рукуъ қилиб турдилар. Рукуъларида -سبحان ربي العظيم–дедилар. Сўнг бошларини рукуъдан кўтариб, шу рукуъ миқдорича тик турдилар. Шунда Раббимга ҳамдлар бўлсин! Раббимга ҳамдлар бўлсин! -дедилар. Сўнг сажда қилдилар. Саждалари ҳам қиёмлари баробарича бўлди. Саждада  -سبحان ربي الأعلى سبحان ربي الأعلى-   дедилар. Сўнг бошларини саждадан кўтардилар. Икки сажданинг ўртасида ҳам чамаси сажда муддатича турдилар. Ва бу вақтда رب اغفر لي رب اغفر لي –деб ҳатто “Бақара”, “ол-Имрон”, “Нисо”, “Моида” ва “Анъом” сураларини ўқидилар. Моида билан Анъом сурасини зикр қилинишида, ровийлардан Шўъба  исмлик киши, шак қиладилар. Абу Ийсо Термизий айтадиларки: Абу Ҳамзанинг исми Толҳа ибн Зайд, Абу Ҳамза ал- Зобиийнинг исми эса Наср ибн Имрондир. 

Изоҳ:  Бундай ибодатларни бугунги кунда бизлар, хаёлга сиғдира олишимиз мумкин-у, аммо амалда бўлишига ишонишимиз қийин. Қадимда араблар бир темирни олиб, бошқа бир темирга бир марта бўлса ҳам, уриб қўйгин! одамлар сени темирчи -деб атайдилар -дейишар экан. Имом Аҳмад ибн Ҳанбал раҳимаҳуллоҳ ҳадиснинг мутобаату шавоҳидларини қўшиб ҳисоб қилинганда, бир миллиён ҳадис ёдлаган эканлар. Ва қандай суннат эшитган бўлсалар, ўша суннатга ҳаётларида бир марта бўлса ҳам, амал қилиб қўйган эканлар.

 276 - حدثنا أبو بكر محمد بن نافع البصري ثنا عبد الصمد بن عبد الوارث عن إسماعيل بن مسلم العبدي عن أبي المتوكل عن عائشة رضي الله عنها قالت قام رسول الله بآية من القرآن ليلة

Оиша розияллоҳу анҳодан ривоят қилинади, айтадиларки: Пайғамбар саллаллоҳу алайҳи васаллам бир кеча қуръондан бир оятни ўзини ўқиб, намоз ўқиб чиқдилар.

 Изоҳ: Мулла Али қори айтадиларки: Бу ҳадисни имом ал-Насоий ва ибн Можжа "сунан"ларида Абу Зар розияллоҳу анҳудан ривоят қилганлар. Абу заръ розияллоҳу анҳу айтадиларки: Росулуллоҳ саллаллоҳу алайҳи васаллам кечалардан бир кеча туриб, тонг отгунга қадар бир оятни ўзинигина намозларида ўқиб чиқдилар. Ва шу оятни ўзини қиёмда ҳам, рукуъда ҳам, саждада ҳам ўқидилар. Қавм у зотдан қайси оят эди у? -деб сўрашди. Шунда у зот ушбу оятни ўқидилар:

إن تعذبهم فإنهم عبادك وإن تغفر لهم فإنك أنت العزيز الحكيم 

Бу оят Моида сурасининг охирги оятларидан бўлиб маъноси:  118. Агар уларни азобласанг, улар Сенинг ожиз бандаларинг. Агар уларни мағфират қилсанг, албатта Сен Ўзинг қудрат, ҳикмат эгасидирсан». 119.
Умматлари учун мерибон бўлган, Пайғамбар алайҳиссалом улар учун, жон куйдириб, уларни Оллоҳ таоло дўзах оташидан асрашини умид қилган ҳолда, энг гўзал ва чиройли одоб билан Оллоҳ таолога илтижо қилган эдилар.

277 - حدثنا محمود بن غيلان ثنا سليمان بن حرب ثنا شعبة عن الأعمش عن أبي وائل عن عبد الله بن مسعود قال صليت ليلة مع رسول الله فلم يزل قائما حتى هممت بأمر سوء قيل له وما هممت به قال هممت أن أقعد وأدع النبي

Абдуллоҳ ибн Аббос розияллоҳу анҳудан ривоят қилинади, айтадиларки: Бир кеча Росулуллоҳ саллаллоҳу алайҳи васаллам билан намоз ўқидим. У зот қиёмда туравердилар. Ҳатто мен ёмон иш қилишни ўйлаб қолдим. У кишига нима? эди у ёмон иш. -дейилди.  Шунда у киши Росулуллоҳ саллаллоҳу алайҳи васалламни намозда ўзларини танҳо қолдириб, ўзим ўтириб олмоқчи бўлган эдим-да! –дедилар.

 278 - حدثنا سفيان بن وكيع ثنا جرير عن الأعمش نحوه 

Бу ҳадис ҳам аввалги ҳадиснинг айнан ўзидир.

 279 - حدثنا إسحاق بن موسى الأنصاري ثنا معن ثنا مالك عن أبي النضر عن أبي سلمة عن عائشة رضي الله تعالى عنها أن النبي كان يصلي جالسا فيقرأ وهو جالس فإذا بقي من قراءته قدر ما يكون ثلاثين أو أربعين آية قام فقرأ وهو قائم ثم ركع وسجد ثم صنع في الركعة الثانية مثل ذلك

Оиша розияллоҳу анҳодан ривоят қилинади, айтадиларки: Пайғамбар саллаллоҳу алайҳи васаллам ўтириб намоз ўқир эдилар. Ва шу ўлтирган ҳолатда, қироат қилардилар. Агар қироатларидан ўттиз, ёки қирқ оят қолган бўлса, ўринларидан туриб олиб, ўша оятларни ўқиб, сўнг рукуъ-сажда қилар эдилар . Шу тариқани иккинчи ракаатда ҳам такрор этардилар.

280 - حدثنا احمد بن منيع ثنا هشيم أنا خالد الحذاء عن عبد الله بن شقيق قال سألت عائشة رضي الله عنها عن صلاة رسول الله عن تطوعه فقالت كان يصلي ليلا طويلا قائما وليلا طويلا قاعدا فإذا قرأ وهو قائم ركع وسجد وهو قائم وإذا قرأ وهو جالس ركع وسجد وهو جالس

Абдуллоҳ ибн Шақиқ Оиша розияллоҳу анҳодан Росулуллоҳ саллаллоҳу алайҳи васалламнинг нафл намозлари ҳақида сўраган эканлар. Шунда Оиша розияллоҳу анҳо шундай -деган эканлар: Пайғамбар алайҳиссалом гоҳ кечаси узоқ вақт тик турган ҳолатда, баъзи кечаларида эса узоқ вақт ўлтирган ҳолларида намоз ўқирдилар.  Агар тик турган ҳолда қироат қилган бўлсалар, тик турган ҳолларида рукуъ ва саждага борар эдилар. Агар ўтириб қироат қилган бўлсалар, ўлтирган  ҳолатда рукуъ ва сажда қилар эдилар.

Изоҳ: Нафл намозларда намоз ўқигувчи ўз ихтиёридадир, ҳоҳласа ўтириб ўқийди, ҳоҳласа тик туриб ўқийди, лекин ўтириб ўқишнинг, тик туриб ўқишдан ажри озроқ  бўлади.

 Мулла Али қори айтадиларки: "Нафл намози ихтиёрий намоз, лекин уламолар кечасида ўқиладиган, нафл-таҳажжуд намози Пайғамбар алайҳиссаломга ҳам ихтиёрийми? Ёки у зотга вожиб бўлганмиди?- деб бу масалада баҳс юритганлар ва ўрталарида илмий мунозаралар бўлиб ўтиб, икки хил фикрга келганлар. Бир тоифа уламолар шу баҳсдан келиб чиқиб, бу намозни Пайғамбар алайҳиссаломга ҳам нафлдир. -дедилар. Иккинчи тоифа эса бу намоз у зотга вожибдир –дедилар. Икки тоифанинг ҳужжатлари ҳам бир оят бўлиб, у ушбу оятдир:

ومن الليل فتهجد به نافلة لك

Бу икки тоифа биргина оятдан бир-бирига қарама қарши бўлган ҳукмни қандай қилиб олганликлари ҳақида, батафсил сўз юритиш учун, алоҳида суҳбат қуришимиз керак бўлади".дейдилар. Таҳажжуд намозининг фазилати ҳақида манашундай кўп ҳадислар келганлиги учун ҳам, уламолар бу намозни нафлларнинг энг афзали дейдилар.

281 - حدثنا إسحاق بن موسى الأنصاري ثنا معن ثنا مالك عن ابن شهاب عن السائب بن يزيد عن المطلب بن أبي وداعة عن حفصة زوج النبي قالت كان رسول الله يصلي في سبحته قاعدا ويقرأ بالسورة ويرتلها حتى تكون أطول من أطول منها 

Ҳафса розияллоҳу анҳодан ривоят қилинади, айтадиларки: Росулуллоҳ саллаллоҳу алайҳи васаллам нафл намозни ўтириб ҳам ўқирдилар. Кейин шу ҳолатда бир сурани ўқисалар, шундай тартил билан ўқир эдиларки, ҳатто бу сура ўзидан узун бўлган суралардан ҳам узунга ўхшаб кетарди.

Изоҳ: Тартилнинг маъносида Мулла Али қори шундай марҳамат қиладилар: "Оятларнинг ҳарфлари, ҳаракатлари ва сукунлари аниқ ва равшан бўлиб, ҳарфларнинг махраж ва сифатлари билиниши, ҳамда оятларнинг мазмун-маъноларига эътибор бермоқдир. Ва яна  "тартил" ҳарфларни тўғри талаффуз қилиб, вақфларга аҳамият беришдир -деган сўзлар ҳам бор". 
-282حدثنا الحسن بن محمد ا لزعفراني حدثنا الحجاج بن محمد عن أبين جريج قال اخبرني عثمان بن أبي سليمان أن أبا سلمة بن عبد الرحمن اخبره أن عائشة رضي الله تعالى عنها أخبرته أن النبي لم يمت حتى كان أكثر صلاته وهو جالس
Оиша розияллоҳу анҳодан ривоят қилинади, айтадиларки: Пайғамбар саллаллоҳу алайҳи васаллам вафот этишларидан аввал кўп намозларини ўтириб ўқийдиган бўлиб қолган эдилар.

Изоҳ: Бу ҳадисни имом Муслим "саҳиҳ"ларида, Аҳмад "муснад"ларида,ал-Насоий "сунан"ларида ривоят қилган эканлар.  Росулуллоҳ саллаллоҳу алайҳи васаллам чамаси ўлимларидан бир йил аввал шу ҳолатга тушиб қолиб қариб, кўпроқ ҳолатларида,нафл намозларни ўтириб ўқийдиган бўлиб қолган эканлар. Лекин шундай ҳолда бўлсалар ҳам фарзларни тик турган ҳолда ўқир эдилар. Дарсимизга шу ерда якун ясаб, бу бобнинг қолган ҳадислари билан келгуси дарсимизда танишамиз иншааллоҳ!Ва Оллоҳ таолодан Пайғамбар алайҳиссаломнинг ҳар бир суннатларини тадбиқ қиладиган мўъминлардан бўлишимизни насибу рўзи айлашини тилаб қоламиз.    

وآخر دعوانا أن الحمد لله رب العالمين.

